Vinstrihreyfingin – grænt framboð

Landsfundur í Reykjavík 19.-21. október 2001

„Byggjum framtíð á fjölbreytni“

Jöfnuður og fjölbreytni í byggð landsins

Vinstrihreyfingin - grænt framboð vinnur að jöfnuði og fjölbreytni í byggð landsins, sem grundvallast á öflugu velferðarkerfi, samfélagi samábyrgðar, umhverfisvernd og sjálfbærri þróun, lýðræði og réttlæti. Til að ná þessum markmiðum hvetur landsfundur Vinstrihreyfingarinnar – græns framboðs, haldinn í Reykjavík 19. – 21. október 2001, flokksmenn til virkrar þátttöku í komandi sveitarstjórnar​kosningum hvar sem því verður við komið, annaðhvort í nafni flokksins eða í samstarfi við aðra eftir því sem aðstæður og vilji manna á hverjum stað býður. 

Baráttan fyrir jöfnuði og félagslegu réttlæti og sjónarmið náttúruverndar þurfa að eiga sér öfluga málsvara í sveitarstjórnum um allt land. Þetta er þeim mun mikilvægara sem verkefni sveitarfélaganna meðal annars á sviði velferðar-,  umhverfis- og menntamála hafa verið að aukast með flutningi verkefna frá ríkinu og með nýjum viðhorfum og viðfangsefnum. Þörf er fyrir kröftuga sókn gegn einstrengingslegri sérhyggju og kaldrifjaðri markaðshyggju, andstæðu velferðar og samábyrgðar.  Átök um grundvallarviðhorf til hlutverks opinberra aðila og spurningar um félagslegan rekstur og ábyrgð eða einkarekstur og einkavæðingu hafa í auknum mæli færst yfir á sveitarstjórnarstigið.

Vinstrihreyfingin - grænt framboð berst fyrir því að staða sveitarstjórna verði styrkt og fjárhagsgrundvöllur þeirra treystur til að inna sem best af hendi þá þjónustu sína sem sveitarfélögunum ber. Leiðir að markmiðum hreyfingarinnar er að finna á heimasíðunni vg.is, handbók flokksins um sveitarstjórnarmál og í málefnahandbók. 
Vinstrihreyfingin – grænt framboð fylgir stefnumiðum sínum eftir með virku, lýðræðislegu starfi í sveitarstjórnum, er tilbúin til að axla ábyrgð og hyggst beita sér á þeim vettvangi í þágu baráttunnar fyrir betra þjóðfélagi.

